
Өмнөх үг 

Улсын төсвийн хөрөнгийг үр ашигтай зарцуулах нь улс орны нийгэм, эдийн 
засгийг хөгжүүлэх, иргэдийн амьдралын чанарыг дээшлүүлэхэд чухал нөлөөтэй. 
Иймд Нээлттэй Нийгэм Форумын захиалгаар улсын төсвийн хөрөнгө оруулалтын 
төслүүдийн төлөвлөлт болон хэрэгжилтийг С.Баттулга ахлагчтай “Монголын эдийн 
засгийн шинжилгээ, судалгааны төв” ТББ-ын баг судалж, тулгамдаж буй асуудлыг 
шийдвэрлэх чиглэлээр зөвлөмж гаргасныг сонирхогч талуудад хүргэж байна. 

2017-2022 оны улсын төсвийн хөрөнгө оруулалтын төслүүдийг авч үзэхэд төсөл 
анх төлөвлөсөн хугацаандаа дуусахгүйгээр олон жил дамжин шилжих тохиолдол 
их байна. Хөрөнгө оруулалтын төслүүдийн хэрэгжилт ийнхүү удаашрахад тухайн 
төслийг гүйцэтгэгч өөрөөс хамааран хугацаандаа ажлаа дуусгаагүй, санхүүжилт 
хугацаандаа олгогдоогүй зэрэг шалтгаан түгээмэл нөлөөлсөн хэдий ч анхнаасаа 
төсөл, арга хэмжээний төлөвлөлтийг буруу хийсэн, зураг төсөл, газрын зөвшөөрөл 
нь шийдэгдээгүй төслийг улсын хөрөнгө оруулалтын төсөвт тусган баталсан зэрэг нь 
тухайн төсөл хугацаандаа хэрэгжихгүй, он дамжин шилжихэд хүргэж байна хэмээн 
судалгааны баг дүгнэжээ. 

Хөрөнгө оруулалтын төслүүд олон жил үргэлжилснээр төсөвт өртөг нь нэмэгдэж, 
төсвийн хөрөнгийг үрэлгэн зарцуулах үндсэн шалтгаан болж байгааг судлаачдын 
зүгээс онцлоод тодорхой зөвлөмжүүдийг санал болгожээ. Үүнд, Төсвийн тухай хууль 
болон “Төсвийн хөрөнгө оруулалтаар хэрэгжүүлэх төсөл, арга хэмжээг төлөвлөх, 
санхүүжүүлэх, хянах, тайлагнах журам”-ыг хэлбэрэлтгүй мөрдүүлэх; өмнөх оноос 
шилжин хэрэгжиж буй төслүүдэд шаардагдах санхүүжилтийг жилийн Төсвийн тухай 
хуульд нэн тэргүүнд тусгах; гэрээгээр хүлээсэн үүргээ биелүүлээгүй, ажлаа цаг 
хугацаандаа дуусгаагүй гүйцэтгэгчийн жагсаалтыг олон нийтэд ил тод мэдээлэх, 
тухайн гүйцэтгэгчээр дахин ажил гүйцэтгүүлэхгүй байх, үлдсэн ажлыг өөрийнх нь 
хөрөнгөөр дуусгуулах зохицуулалтыг Төсвийн тухай хуульд тусгах зэрэг болно. 

Улсын төсвийн хөрөнгө оруулалтын төслүүдийн төлөвлөлт, хэрэгжилтийн шатны 
хяналт, хариуцлагыг дээшлүүлэх асуудлаар олон нийтийн дунд хэлэлцүүлэг 
өрнүүлэхэд энэхүү судалгаа чухал хувь нэмэр оруулна хэмээн найдаж байна. 

Судалгааг хийж гүйцэтгэсэн С.Баттулга ахлагчтай судалгааны баг, судалгааны 
тайланг сайжруулахад үнэтэй санал, шүүмж өгч ажилласан хөндлөнгийн шинжээч 
Д.Амаржаргал, Нээлттэй Нийгэм Форумын Засаглалын хөтөлбөрийн менежер 
Д.Оюунбадам нарт талархал илэрхийлье. 

Нээлттэй Нийгэм Форумын Гүйцэтгэх захирал П.Эрдэнэжаргал

Хураангуй

Энэхүү судалгааны ажлаар 2017, 2019, 2021 болон 2022 онд батлагдсан улсын 
төсвийн хөрөнгөөр санхүүжүүлэх төсөл, арга хэмжээ нь Төсвийн тухай хууль 
болон “Төсвийн хөрөнгө оруулалтаар хэрэгжүүлэх, төсөл, арга хэмжээг төлөвлөх, 
санхүүжүүлэх, хянах, тайлагнах журам”-д заасан шаардлагыг хангаж буй эсэхийг 
судлахыг зорилоо. Мөн Монгол Улсын 2018-2021, 2021-2025 оны хөрөнгө оруулалтын 
хөтөлбөрийн хэрэгжилтийг улсын төсвийн эх үүсвэртэй төсөл, арга хэмжээнүүдийн 
хувьд авч үзэв. Түүнчлэн 2023 оны байдлаар 10-аас дээш жил үргэлжилж байгаа 
төсөл, арга хэмжээнүүдээс сонгон авч, ямар шалтгааны улмаас удааширсан, ямар 
асуудлууд тулгамдсан, хэрхэн шийдвэрлэхээр ажиллаж байгаа зэргийг судаллаа. 

Улсын төсвийн хөрөнгө оруулалттай төсөл, арга хэмжээний тоо, төсөвт өртөг, 
санхүүжилтийн хэмжээ жилээс жилд нэмэгдэж байгаа ч хэрэгжилт нь удааширч, он 
дамжин шилжих тохиолдол их байна. Хөрөнгө оруулалтын төсөл, арга хэмжээний 
хэрэгжилт хугацаандаа дуусаагүйд тухайн төсөл, арга хэмжээг гүйцэтгэгч 
хугацаандаа ажлаа дуусгаагүй, санхүүжилт хугацаандаа олгогдоогүй зэрэг шалтгаан 
түгээмэл байсан хэдий ч анхнаасаа төсөл, арга хэмжээний төлөвлөлтийг буруу 
хийсэн, зураг төсөл, газрын зөвшөөрөл нь шийдэгдээгүй төсөл, арга хэмжээг улсын 
хөрөнгө оруулалтын төсөвт тусган баталсан зэрэг нь тухайн арга хэмжээ хугацаандаа 
хэрэгжихгүй он дамжин шилжих бас нэгэн шалтгаан болсоор байна. Өөрөөр хэлбэл 
Төсвийн тухай хууль болон “Төсвийн хөрөнгө оруулалтаар хэрэгжүүлэх төсөл, арга 
хэмжээг төлөвлөх, санхүүжүүлэх, хянах, тайлагнах журам”-ын холбогдох заалтуудыг 
зөрчиж, төсөл, арга хэмжээ, барилга байгууламжийг улсын төсвийн хөрөнгө 
оруулалтын жагсаалтад оруулан баталсаар байна гэсэн үг юм.

Түүнчлэн хугацаандаа хэрэгжилгүй он дамжиж буй төсөл, арга хэмжээг шилжүүлэхдээ 
анх батлагдсан хугацааг өөрчлөн, шинэ төсөл, арга хэмжээ мэтээр тусгах зэрэг 
зөрчлүүд ч улсын төсвийн хөрөнгө оруулалтын төслүүдэд цөөнгүй байгаа нь 2017, 
2019, 2021, 2022 оны төсвөөс ажиглагдлаа. Төсөл, арга хэмжээний батлагдсан 
жагсаалт, Төрийн худалдан авах ажиллагааны цахим систем, Төсвийн хөрөнгө 
оруулалтын удирдлагын цахим систем зэрэг нийтэд ил тод байдаг мэдээллийн эх 
сурвалжаас шалгахад төсөл, арга хэмжээг хэрэгжүүлэх ажлыг эхлүүлэхдээ буюу 
тендерийг зарлахдаа тухайн төслийн зураг төслийг боловсруулах ажлын даалгаврыг 
хавсаргаж буй тохиолдлууд түгээмэл байсан бөгөөд зураг төсөл нь бэлэн болоогүй, 
шаардлагатай судалгаа, төлөвлөлт нь хийгдээгүй батлагдсан эдгээр төсөл, арга 
хэмжээ хугацаандаа хэрэгжихгүй, он дамжин шилжих нь ойлгомжтой юм. Мөн 
хэрэгжүүлэх арга хэмжээ, төсвийн зарцуулалт тодорхой бус олон тооны арга хэмжээг 
багцлан нэг ерөнхий утгаар тусгасан, төслийн хүчин чадал, байршлыг заагаагүй 
зэрэг зөрчилтэй төсөл, арга хэмжээ улсын төсөвт тусгагдсаар байгаа бөгөөд эдгээр 
зөрчлөөс шалтгаалан тухайн төсөл, арга хэмжээний гүйцэтгэл, чанарыг хэрхэн 
үнэлэх, төсвийн зарцуулалтад хэрхэн хяналт тавих зэрэг нь тодорхой бус байна. 

Төсөвт өртөг өндөртэй төсөл, арга хэмжээнүүдийн тухайн төсвийн жилд санхүүжих 
дүнг зохих шаардлагыг хангасан байдлаар батлахгүй байгаагаас хэрэгжилт нь 
удаашрах, улмаар шилжих төсөл, арга хэмжээний тоо нэмэгдэх үндсэн шалтгаануудын 
нэг болж байгаа юм. Түүнчлэн төсөл, арга хэмжээний санхүүжилтийг зарим төсвийн 

жилүүдэд орхигдуулснаар төсөл, арга хэмжээний гүйцэтгэл саатаж, эхний шатны 
хөрөнгө оруулалтын үнэ цэн алдагдаж, дахиж эхлэхээс өөр аргагүй болж байсан 
тохиолдлууд ч байна. Энэ нь нөгөөтээгүүр төсөл, арга хэмжээний төсөвт өртөг 
нэмэгдэж, төсвийн хөрөнгийг үрэлгэн зарцуулж байгаагийн үндсэн шалтгаан болдог. 
Тиймээс төсөл, арга хэмжээний санхүүжилтийг зохих ёсоор төсөвлөж, хуульд заасан 
хугацаанд хэрэгжүүлж дуусгах хэрэгтэй байна.

Олон тооны төсөл, арга хэмжээ хугацаандаа дуусалгүй, олон жил дамнан 
үргэлжилсээр байхад тэдгээр төсөл, арга хэмжээг дуусгахын тулд санхүүжилтийг 
нь гүйцээж батлахад анхаарахын оронд шилжих төсөл, арга хэмжээний тооноос 
дутуугүй, зарим тохиолдолд давж гарсан тооны шинэ төсөл, арга хэмжээ, барилга 
байгууламж улсын төсвийн хөрөнгөөр барьж, байгуулахаар баталж байгаа нь 
хөрөнгө оруулалтын төсөвлөлт төлөвлөлтийн шатнаасаа эхлэн зохисгүй байгааг 
илтгэж байгаа юм. 

Судалгааны үр дүнд суурилсан дээрх дүгнэлтүүдэд үндэслэн дараах зөвлөмжийг 
судлаачдын зүгээс хууль тогтоогч нар болон Засгийн газарт хүргүүлж байна. Үүнд:

	- Төсвийн тухай хууль болон “Төсвийн хөрөнгө оруулалтаар хэрэгжүүлэх төсөл, 
арга хэмжээг төлөвлөх, санхүүжүүлэх, хянах, тайлагнах журам”-ын хэрэгжилтийг 
хэлбэрэлтгүй мөрдүүлэх;

	- Эх үүсвэр үл хамааран улсын хөрөнгө оруулалтын хөтөлбөрт тусгагдаагүй төсөл, 
арга хэмжээг жилийн төсвийн төсөлд тусгахгүй байх;

	- Хэрэв гурваас илүү жил шилжин хэрэгжиж буй төсөл, арга хэмжээ, барилга 
байгууламж ирэх жилийн улсын төсвийн хөрөнгөөр хэрэгжих төсөл, арга 
хэмжээний төлөвлөж буй жагсаалтын 50-иас илүү хувийг эзлэхээр байвал 
батлагдах жагсаалтад шинэ төсөл, арга хэмжээ, барилга байгууламж тусгадаггүй 
байх зохицуулалтыг Төсвийн тухай хуульд тусгах;

	- Хүндэтгэн үзэх шалтгаанаас бусад тохиолдолд гэрээгээр биелүүлсэн үүргээ 
гүйцэтгээгүй, ажлаа цаг хугацаандаа дуусгаж чадаагүй гүйцэтгэгчийг хар 
жагсаалтад оруулах, хар жагсаалтыг олон нийтэд ил тод мэдээлэх, тухайн 
гүйцэтгэгчээр дахин ажил гүйцэтгүүлэхгүй байх, үлдсэн ажлыг өөрийнх нь 
хөрөнгөөр дуусгуулах зохицуулалтыг Төсвийн тухай хуульд тусгах;

	- Улсын төсвийн хөрөнгөөр санхүүжиж буй төсөл, арга хэмжээ, барилга 
байгууламжийн  төлөвлөлтөөс эхлээд гүйцэтгэж дуусах хүртэл бүхий л үе шатыг 
хамарсан цахим хувийн хэрэг нээж, олон нийтэд ил тод болгох замаар олон 
нийтийн хяналтад оруулах;

	- Холбогдох хууль, журмыг зөрчсөн албан тушаалтанд зохих арга хэмжээг заавал 
авах, хүлээх хариуцлагыг чангаруулах.

1. Удиртгал

Хөгжлийн бодлого төлөвлөлт, түүний удирдлагын тухай хуульд Монгол Улсыг 
хөгжүүлэх 5 жилийн үндсэн чиглэл батлах ба энэхүү баримт бичигт хөрөнгө 
оруулалтын хөтөлбөр мөн багтсан байхаар заасан.1 Эдгээр баримт бичигт 
тусгагдсан зорилтуудад нийцүүлсэн төсөл, арга хэмжээг тодорхойлж, шаардагдах 
санхүүжилтийг нь жил бүрийн төсөвт тусган хэрэгжүүлэх зохицуулалттай. Жил 
бүрийн Төсвийн тухай хуулийн хоёрдугаар хавсралтаар улсын төсвийн хөрөнгөөр 
санхүүжүүлэх хөрөнгө оруулалтын төсөл, арга хэмжээ, барилга байгууламжийн 
жагсаалт батлагддаг. Төсвийн тухай хууль болон бусад холбогдох журамд заасан 
зохих шаардлагыг хангасан төсөл, арга хэмжээ л энэхүү жагсаалтад багтаж, улсын 
нийгэм, эдийн засгийн хөгжилд хувь нэмэр оруулах учиртай юм. 

Монгол Улсын 2022, 2023 оны төсвийн тухай хуулиудыг үзэхэд 2010 оноос хойш 
үргэлжилж байгаа төсөл, арга хэмжээ байсаар байна. Эндээс төсөл, арга хэмжээ 
яагаад ийм олон жил үргэлжилж байна вэ, ямар асуудлууд тулгамдаж байгаа, 
тэдгээрийг хэрхэн шийдвэрлэх вэ гэх зэрэг олон асуулт урган гарах бөгөөд эдгээр 
асуудлыг судалж, улсын төсвийн хөрөнгө оруулалтыг илүү үр дүнтэй, хэрэгжилт 
сайтай болгоход чиглэсэн санал, зөвлөмж боловсруулахыг энэхүү судалгааны 
хүрээнд зорилоо.

Засгийн газрын 2023 оны 278 дугаар тогтоолоор батлагдсан “Төсвийн хөрөнгө 
оруулалтаар хэрэгжүүлэх төсөл, арга хэмжээг төлөвлөх, санхүүжүүлэх, хянах, 
тайлагнах журам”-д санхүү, төсвийн асуудал эрхэлсэн төрийн захиргааны төв 
байгууллага, төсвийн ерөнхийлөн захирагч нь төсвийн төсөлд тусгах төсөл, арга 
хэмжээг сонгох болон төслийн санхүүжилтийг шийдвэрлэхдээ шилжих буюу 
хэрэгжүүлж буй төсөл, арга хэмжээ; их засвар арчлалтын төсөл, арга хэмжээ; шинээр 
хэрэгжүүлэх төсөл, арга хэмжээ гэсэн эрэмбийг баримтална гэж тусгасан байдаг. 
Гэтэл улсын төсвийн хөрөнгө оруулалттай зарим төсөл, арга хэмжээ төлөвлөсөн 
хугацаандаа дуусалгүй он дамжин шилжиж буй нь шинэ төсөл, арга хэмжээг улсын 
төсөвт суулган хэрэгжүүлэх боломжийг алдагдуулж байгаагаас гадна шилжих явцдаа 
төсөвт өртөг нь нэмэгдэж, улмаар дуусалгүй орхигдож байгаагаас улсын төсвийн 
хөрөнгө оруулалт үр дүнгүй, үр ашиг муутай зарцуулагдахад хүрч байгаа юм.

Төсвийн хөрөнгө оруулалттай эдгээр төсөл, арга хэмжээний хэрэгжилт удаашралтай 
байгаа нь гүйцэтгэгч байгууллагууд төсөл, арга хэмжээг тогтоосон хугацаанд дуусгаж 
чадаагүйгээс шалтгаалах тохиолдол олон байгаа ч анхнаасаа төсвийн ерөнхийлөн 
захирагчид төсөл, арга хэмжээг төлөвлөхдөө Төсвийн тухай хуулийн 29.4 дэх 
хэсэгт заасан шаардлагыг хангаагүй буюу зураг төсөв нь баталгаажаагүй, газрын 
зөвшөөрөл, техникийн нөхцөл авагдаагүй, хэрэгцээ шаардлагыг тодорхойлоогүй, 

1	 Засгийн газрын 2018 оны 140 дүгээр тогтоолоор “Монгол Улсын 2018-2021 оны хөрөнгө оруулалтын 
хөтөлбөр” батлагдсан ч тун удалгүй Засгийн газрын 2019 оны 290 дүгээр тогтоолоор “Монгол Улсын 
2018-2021 оны хөрөнгө оруулалтын хөтөлбөрийн тодотгол”-ыг баталжээ. Харин Монгол Улсын 
2021-2025 оны хөрөнгө оруулалтын хөтөлбөр нь “Монгол Улсыг 2021-2025 онд хөгжүүлэх таван 
жилийн үндсэн чиглэл батлах тухай” УИХ-ын 2020 оны 23 дугаар тогтоолын хоёрдугаар хавсралт 
болон батлагдсан. Өмнөх хөрөнгө оруулалтын хөтөлбөрөөс ялгаатай нь тус хөтөлбөрийг анх удаа 
5 жилийн хугацаатайгаар УИХ-аас баталсан юм. 

бэлтгэл хангагдаагүй төсөл, арга хэмжээг оруулснаас төсөл, арга хэмжээний 
худалдан авалт цаг хугацаандаа явагдахгүй байх, төсөл, арга хэмжээний судалгаа, 
тооцоолол буруу хийгдсэнээс дуусгах боломжгүй хугацаа төлөвлөх, хүрэлцэхгүй 
төсвийг хуваарилуулах зэргээс мөн шалтгаалж байна. 

Судалгааны ажлын хоёрдугаар бүлэгт Монгол Улсын 2017-2023 оны төсвийн тухай 
хуулиар батлагдсан төсвийн хөрөнгөөр санхүүжүүлэх хөрөнгө оруулалтын төсөл, 
арга хэмжээ, барилга байгууламжийн төсөвт өртөг, санхүүжих дүн, тэдгээрийн 
өөрчлөлтийг авч үзлээ. Гуравдугаар бүлэгт улсын төсвийн хөрөнгө оруулалтын 
төсөвлөлтийн шаардлагын талаар хэлэлцсэн бол дөрөвдүгээр бүлэгт 2017, 2019, 
2021 болон 2022 онд батлагдсан улсын төсвийн хөрөнгөөр санхүүжүүлэх төсөл, арга 
хэмжээ нь Төсвийн тухай хууль болон “Төсвийн хөрөнгө оруулалтаар хэрэгжүүлэх, 
төсөл, арга хэмжээг төлөвлөх, санхүүжүүлэх, хянах, тайлагнах журам”-д заасан 
шаардлагыг хангаж буй эсэхийг судалсан үр дүнг орууллаа. Дараагийн бүлэгт Монгол 
Улсын 2018-2021, 2021-2025 оны хөрөнгө оруулалтын хөтөлбөрийн хэрэгжилтийг 
улсын төсвийн эх үүсвэртэй төсөл, арга хэмжээнүүдийг хувьд авч үзэв. Зургаадугаар 
бүлэгт 2023 оны байдлаар 10 ба түүнээс дээш жил үргэлжилж байгаа төсөл, арга 
хэмжээнүүдээс сонгон авч ямар шалтгааны улмаас удааширсан, ямар асуудлууд 
тулгамдсан, хэрхэн шийдвэрлэхээр ажиллаж байгаа зэргийг авч үзсэн кейс судалгаа 
орсон. Төлөвлөсөн хугацаандаа дуусдаггүй, төсвийн хөрөнгийг үрэлгэн, үр дүн 
муутай зарцуулдаг төсөл, арга хэмжээг төлөвлөж, төсөвлөхгүйн тулд цаашид юу 
хийх хэрэгтэй байгаа талаар олон улсын туршлагад суурилан долоодугаар бүлэгт 
хөндөж, тайлангийн сүүлийн бүлэгт судалгааны дүгнэлт, зөвлөмжийг орууллаа. 

Тус судалгааны ажлыг гүйцэтгэх боломж олгосон Нээлттэй Нийгэм Форумын хамт 
олон, тэр дундаа үнэтэй санал, зөвлөмж өгч, хамтран ажилласан ННФ-ын Засаглалын 
хөтөлбөрийн менежер Д.Оюунбадам болон хөндлөнгийн шүүмжлэгчид судалгааны 
багийн зүгээс талархал илэрхийлье.

Монголын Эдийн засгийн шинжилгээ, судалгааны төвийн судлаачид

2. Монгол Улсын төсвийн хөрөнгө оруулалтын өнөөгийн байдал

Монгол Улсын 2017-2023 оны төсвийн тухай хуульд давхардсан тоогоор 7,360 төсөл, 
арга хэмжээ, барилга байгууламжийг улсын төсвийн хөрөнгөөр санхүүжүүлэхээр 
төлөвлөжээ.

Хүснэгт 1. Улсын төсвийн хөрөнгөөр санхүүжүүлэхээр төлөвлөсөн төсөл, арга 
хэмжээ, барилга байгууламжийн тоо, 2017-2023 он

Он Барилга 
байгууламж Их засвар Тоног 

төхөөрөмж
ТЭЗҮ, зураг 

төсөв Нийт
Шилжих Шинэ Шилжих Шинэ Шилжих Шинэ Шилжих Шинэ

2017 321 12 6 5 6 13 10 0 373
2018 112 456 1 106 1 68 0 5 749
2019 341 659 27 165 4 72 1 12 1,281
2020 473 444 24 250 6 140 0 10 1,347
2021 527 260 81 88 28 90 4 23 1,101
2022 615 447 53 55 30 140 7 22 1,369
2023 977 3 69 2 67 4 17 1 1,140
Нийт 3,366 2,281 261 671 142 527 39 73 7,360

Эх сурвалж: Монгол Улсын 2017-2023 оны төсвийн тухай хууль

Дээрх тоон мэдээллээс үзэхэд 2019 оноос эхлэн 1,000 гаруй төсөл, арга хэмжээг 
тухайн төсвийн жилд хэрэгжүүлэхээр төлөвлөдөг болсон. Түүнчлэн ихэнх төсөл, 
арга хэмжээ нь барилга байгууламж байдаг бөгөөд нийт төсөл, арга хэмжээний 
70 гаруй хувийг эзэлжээ. Их засвар, тоног төхөөрөмжийн хувьд ихэнх жилд шинэ 
төсөл, арга хэмжээний тоо шилжих төсөл, арга хэмжээний тооноос илүү байсан 
бол барилга байгууламжийн хувьд 2017, 2023 он зүй ёсоор анхаарал татаж байна. 
2017 онд манай улс Олон улсын валютын сан (ОУВС)-гийн хөтөлбөрт хамрагдаж 
байсантай холбоотойгоор төсвийн сахилга бат эрс сайжирсан тул шинээр олон 
тооны төсөл, арга хэмжээ төлөвлөөгүй бол 2023 оны төсвийн жилд шилжих төсөл, 
арга хэмжээнүүдийг дуусгах, шинэ төсөл, арга хэмжээний тоог хязгаарлах чиглэлийг 
Засгийн газраас баримталсан учир маш цөөн тооны шинэ төсөл, арга хэмжээ 
төлөвлөгджээ.

Зураг 1. Улсын төсвийн хөрөнгөөр санхүүжүүлэхээр төлөвлөсөн төсөл, арга 
хэмжээ, барилга байгууламжийн тоо, 2017-2023 он

Жилээс жилд улсын төсвийн хөрөнгөөр санхүүжүүлэхээр төлөвлөсөн төсөл, арга 
хэмжээ, барилга, байгууламжийн тоо нэмэгдэж байна (Зураг 1). Тухайлбал, 2017 онд 
373 төсөл хэрэгжихээр батлагдаж байсан бол 2023 онд 1140 болж өсжээ.

Хөрөнгө оруулалтын төслийн төрлийн хувьд бүх хугацаанд барилга байгууламж, тэр 
дундаа шилжих барилга байгууламж зонхилох хувийг эзэлж байна. 2017, 2023 оныг 
эс тооцвол бусад онуудад шилжих барилга, байгууламжийн тооноос дутахааргүй 
олон тооны шинэ барилга, байгууламж төлөвлөгджээ. Өөрөөр хэлбэл улсын 
төсвийн хөрөнгөөр санхүүжиж байгаа төсөл, арга хэмжээнүүдээс барилга, 
байгууламжийн төсөл, арга хэмжээнүүд олон он дамжиж шилжих нь түгээмэл 
байгаа тул гүйцэтгэлд нь онцгойлон анхаарах хэрэгтэй байна.

Хөрөнгө оруулалтын төслүүдийн төсөвт өртөг болон санхүүжих дүн жилээс жилд 
нэмэгдэж байна (Зураг 2). Тухайлбал, Монгол Улсын 2023 оны төсвийн тухай хуульд 
2.69 их наяд төгрөгийг төсөл, арга хэмжээ, барилга байгууламжид зарцуулахаар 
хөрөнгө оруулалтын төсөв батлагдсан байна. Энэ нь өмнөх 2022 он (1.39 их наяд 
төгрөгийн хөрөнгө оруулалт)-той харьцуулахад 1.9 дахин, 2018 он (683.3 тэрбум 
төгрөгийн хөрөнгө оруулалт)-той харьцуулахад 3.9 дахин өссөн үзүүлэлт юм. Гэвч 
тухайн төсвийн жилд санхүүжих дүн төслийн төсөвт өртгийн харьцангуй бага хувьтай 
тэнцсээр ирсэн нь хөрөнгө оруулалтын төсөл, арга хэмжээ, барилга байгууламжид 
хангалттай санхүүжилт батлахгүй байгааг илтгэж байгаа юм. Тодруулбал, 2017-2023 
оны төсвийн жилүүдэд нийт төсөвт өртгийн дөнгөж 33.2 хувьтай тэнцүү санхүүжилт 
батлагджээ. Уг хувь хамгийн өндөр байсан жил буюу 2019 онд төсөвт өртгийн 50 
хувьтай тэнцэх санхүүжилт батлагдсан байна.

Зураг 2. Улсын төсвийн хөрөнгөөр санхүүжүүлэхээр төлөвлөсөн төсөл, арга 
хэмжээ, барилга байгууламжийн төсөвт өртөг, санхүүжих дүн ба тэдгээрийн 
харьцаа, 2017-2023 он

Ийнхүү харьцангуй бага хэмжээний санхүүжилт батлагдах нь улсын төсвийн хөрөнгөөр 
санхүүжүүлэх хөрөнгө оруулалтын төсөл, арга хэмжээ, барилга байгууламжийн 
гүйцэтгэл удаашрах нэг үндсэн шалтгаан болж байгаа юм. Жишээлбэл, 2011 оны 
төсвийн тухай хуульд XYII.2.1.12 хуулийн дугаартайгаар 2011-2013 онд хэрэгжихээр 
батлагдсан Дундговь аймагт байршилтай “Төв халхын дуулалт жүжгийн театр” 
төсөл, арга хэмжээний төсөвт өртөг 6.8 тэрбум төгрөг байхад 2011 онд ердөө 440 сая 
төгрөг буюу төсөвт өртгийн дөнгөж 6.5 хувийг санхүүжүүлэхээр төсөвлөсөн байгаа 
юм. Тэгсэн хэр нь хоёрхон жилийн дараа буюу 2013 онд дуусгана гэж төлөвлөсөн нь 
бодитой биш байсныг өнөөдөр хүртэл дуусаагүй театрын барилга гэрчилж байна. 
Тэр бүү хэл Төсвийн тухай хуулийн 29.3.5-д “шинээр эхлэх барилга, байгууламж, 
хөрөнгө оруулалтын төсөл, арга хэмжээг хэрэгжүүлэх хугацаанд тэнцүү хуваарилсан 
хэмжээнээс багагүй байхаар тооцож, гурван жилд багтаан санхүүжүүлж, дуусгах” 
гэсэн заалт байсаар байтал 2024 оны төсвийн тухай хуульд XI.1.1.15 хуулийн 
дугаартайгаар 2024-2026 онд хэрэгжихээр батлагдсан “Хүний хөгжлийн ордны 
барилга (Завхан, Тосонцэнгэл сум)” төсөл, арга хэмжээний төсөвт өртөг 4.5 тэрбум 
төгрөг байхад 600 сая төгрөгийн буюу 13.3 хувийн санхүүжилт төсөвлөгдсөн байх 
жишээтэй. Хуулийн дагуу бол 33.3 хувиас багагүй буюу 1.5 тэрбум орчим төгрөгийн 
санхүүжилт батлагдах ёстой.

3. Монгол Улсын төсвийн хөрөнгө оруулалтын төсөвлөлтийн 
шаардлага

Төсвийн тухай хуулийн 29 дүгээр зүйлд хөрөнгө оруулалтын төсөвлөлтийн талаар 
бүлэг заалтуудыг,  мөн хуулийн 291 дүгээр зүйлд төсвийн хөрөнгө оруулалтын төсөл, 
арга хэмжээнд тавигдах шаардлагыг тус тус тусгасан байдаг. Засгийн газрын 2023 
оны 278 дугаар тогтоолоор батлагдсан “Төсвийн хөрөнгө оруулалтаар хэрэгжүүлэх 
төсөл, арга хэмжээг төлөвлөх, санхүүжүүлэх, хянах, тайлагнах журам”-д улсын 
төсвийн хөрөнгө оруулалтаар хэрэгжих төсөл, арга хэмжээний төлөвлөлтөд тавигдах 
шаардлагыг нарийвчлан тодорхойлсон.

Төсвийн тухай хуулийн 29 дүгээр зүйлд заасанчлан Санхүү, төсвийн асуудал 
эрхэлсэн төрийн захиргааны төв байгууллага, тухайн шатны Засаг дарга хөрөнгө 
оруулалтын төсөл, арга хэмжээний нийт саналыг жилийн төсвийн төсөлд тусгахдаа:

•	 Дунд хугацааны төсвийн хүрээний мэдэгдэл болон жилийн төсвийн хязгаарт 
багтаах;

•	 Улсын хөрөнгө оруулалтын хөтөлбөрт багтсан төсөл, арга хэмжээний нийт өртөг, 
эхлэх болон дуусах хугацаа, төсвийн жилд зарцуулах хэмжээгээр тусгах;

•	 Нэг жилийн дотор хэрэгжиж дуусах богино хугацааны хөрөнгийн урсгал засвар, 
хөрөнгийн шинэчлэл, тоног төхөөрөмж болон бусад хөрөнгийн төслийг хөтөлбөр 
болон төсвийн ерөнхийлөн захирагчаар тооцож тусгах;

•	 Санхүүжүүлэх эх үүсвэрээс үл хамааран төсөл нэг бүрийг бүрэн хэмжээгээр 
тусгах;

•	 Шинээр эхлэх барилга байгууламж, хөрөнгө оруулалтын төсөл, арга хэмжээг 
хэрэгжүүлэх хугацаанд тэнцүү хуваарилсан хэмжээнээс багагүй байхаар тооцож, 
гурван жилд багтаан санхүүжүүлж, дуусгах;

•	 Тухайн жилд батлагдсан хөрөнгө оруулалтын төсөл, арга хэмжээний санхүүжих 
дүнг төсвийн тодотголоор бууруулахгүй байх зэргийг хуульчилсан. 

Мөн тус хуулийн 29.4-т хөрөнгө оруулалтын төсөвт техник, эдийн засгийн үндэслэл 
хийгдсэн, зураг төсвөө батлуулсан, хуульд заасан бусад зөвшөөрөл олгогдсон 
төсөл, арга хэмжээг тусгана гэсэн шаардлагыг тусгасан байдаг. 

Төсвийн тухай хуулийн 29¹.1-т “Төсвийн хөрөнгө оруулалтаар шинээр хэрэгжүүлэх 
барилга байгууламжийн төсөл, арга хэмжээ нь энэ хуульд заасан шаардлагад 
нийцсэн, холбогдох аргачлалын шалгуур үзүүлэлтээр үнэлгээ өгч эрэмбэлсэн, эдийн 
засгийн үр ашиг, нийгмийн ач холбогдол бүхий төслүүд байна” гэж заасан. Өөрөөр 
хэлбэл хөрөнгө оруулалтын төсөл нь энэ хуульд заасан шалгуурыг хангасан байхаас 
гадна холбогдох аргачлалд заасан шалгуур үзүүлэлтүүдийн дагуу эрэмбэлэгдсэн 
байна гэсэн үг юм. Төсвийн тухай хууль болон “Төсвийн хөрөнгө оруулалтаар 
хэрэгжүүлэх төсөл, арга хэмжээг төлөвлөх, санхүүжүүлэх, хянах, тайлагнах журам”-д 
заагдсан шаардлагыг дараах хүснэгтээр нэгтгэн харууллаа.

Хүснэгт 2. Төсвийн хөрөнгө оруулалтаар хэрэгжүүлэх төсөл, арга хэмжээнд 
тавигдах шаардлагууд

Төсвийн тухай хууль
Төсвийн хөрөнгө оруулалтаар хэрэгжүүлэх 

төсөл, арга хэмжээг төлөвлөх, 
санхүүжүүлэх, хянах, тайлагнах журам

291.2.1.тухайн төслийн хэрэгжих газрын 
болон бусад шаардлагатай зөвшөөрлийг 
авсан байх;

3.2.2.1. эрх бүхий байгууллагаас газрын 
болон бусад шаардлагатай зөвшөөрлийг 
авсан байх;

291.2.2.барилга байгууламжийн хувьд 
Барилгын тухай хуулийн 4.1.30-д заасан 
зураг төсөл болон сүүлийн хоёр жилийн 
хугацаанд хийгдсэн магадлалаар 
баталгаажсан төсөвтэй байх;

3.2.2.2. барилга байгууламжийн хувьд 
сүүлийн 2 жилийн дотор хийгдсэн 
магадлалын ерөнхий дүгнэлтээр 
баталгаажсан зураг төсөл болон төсөвтэй 
байх;

291.2.3.техник эдийн засгийн үндэслэл 
хийх шаардлагатай төсөл, арга хэмжээнд 
техник эдийн засгийн үндэслэл, 
урьдчилсан судалгааг хийлгэсэн байх;

3.2.2.3. шаардлагатай тохиолдолд төслийн 
техник, эдийн засгийн үндэслэл, техник, 
эдийн засгийн урьдчилсан судалгааг 
хийлгэсэн байх;

291.2.4.урсгал зардал гарах төслийн 
урсгал зардлыг тооцсон байх;

3.2.3.1. шаардлагатай тохиолдолд урсгал 
зардлыг тооцсон байх (их засвар, тоног 
төхөөрөмж, зөвлөх үйлчилгээний төсөлд 
хамаарна);

291.2.5.тухайн жилийн төсвийн 
хязгаарт багтсан, хөгжлийн бодлогын 
зорилтуудтай уялдсан байх;

3.2.3.2. төсвийн хязгаарт багтсан, нэн 
тэргүүний ач холбогдолтой байх (их засвар, 
тоног төхөөрөмж, зөвлөх үйлчилгээний 
төсөлд хамаарна);

291.2.6.олон нийтээр хэлэлцүүлсэн байх;2

3.2.3.3. холбогдох баримт бичиг, нотлох 
баримтаар баталгаажсан, төлөвлөлт, 
зорилтод нийцсэн, хэрэгцээ шаардлагад 
тулгуурласан байх (их засвар, тоног 
төхөөрөмж, зөвлөх үйлчилгээний төсөлд 
хамаарна;
3.2.3.4. тухайн барилга байгууламжийн 
ашиглалт, норм, хугацаа, элэгдлийн байдал, 
мэргэжлийн байгууллагын гаргасан дүгнэлт, 
засварын хөрөнгийн төсөв, холбогдох 
баримт бичигт үндэслэсэн байх (их засвар, 
тоног төхөөрөмж, зөвлөх үйлчилгээний 
төсөлд хамаарна);
3.2.4. ТЭЗУС, ТЭЗҮ боловсруулах төсөл 
болон зөвлөх үйлчилгээний ажил нь 
холбогдох хууль тогтоомжид үндэслэсэн, 
тухайн байгууллага, эсхүл салбарын 
зорилт болон дунд хугацааны төлөвлөлтөд 
нийцсэн, байгууллагын эрэлт хэрэгцээ, 
бодит шаардлагад тулгуурласан байна.

Эх сурвалж. Төсвийн тухай хууль, Засгийн газрын 2023 оны 278 дугаар тогтоолын 
хавсралт 

2	 Энэ заалтыг Төсвийн тухай хуульд 2023 оны 7 дугаар сарын 7-ны өдрийн өөрчлөлтөөр нэмсэн.



17

Улсын төсвийн хөрөнгө оруулалтын төслүүдийн хэрэгжилт, 
тулгамдаж буй асуудлууд, тэдгээрийг шийдвэрлэх арга зам

Төсвийн хөрөнгө оруулалтаар хэрэгжүүлэх төсөл, арга хэмжээг төлөвлөх, 
санхүүжүүлэх, хянах, тайлагнах журамд зааснаар төсвийн төсөлд тусгах төсөл, 
арга хэмжээг сонгох болон төслийн санхүүжилтийг шийдвэрлэхдээ дараах эрэмбийг 
баримтлах талаар тусгасан байдаг. Үүнд:

•	 шилжих буюу хэрэгжүүлж буй төсөл, арга хэмжээ; 
•	 их засвар, арчлалтын төсөл, арга хэмжээ;
•	 шинээр хэрэгжүүлэх төсөл, арга хэмжээ.

4. Монгол Улсын 2017, 2019, 2021, 2022 оны төсвийн хөрөнгөөр 
санхүүжсэн хөрөнгө оруулалтын төслүүд төсөвлөлтийн зохих 
шаардлагыг хангасан уу?

Энэхүү судалгааны хүрээнд 2017, 2019, 2021, 2022 оны улсын төсөвт батлагдсан 
хөрөнгө оруулалтын төсөл, арга хэмжээ, барилга байгууламжууд 3 дугаар бүлэгт 
тоймлосон холбогдох хууль, журмын шаардлагыг хангасан эсэхийг нэг бүрчлэн 
шалгасан. Ингэхдээ олон нийтэд нээлттэй мэдээллийн эх үүсвэрүүдийг ашиглалаа. 
Үүнд он тус бүрийн төсвийн тухай хууль, Үндэсний аудитын газраас хөрөнгө 
оруулалтын төлөвлөгөөний хэрэгжилт, үр дүн, үр ашигт хийгдсэн жил бүрийн 
гүйцэтгэлийн аудитын тайлан, Төрийн худалдан авах ажиллагааны цахим систем, 
Төсвийн хөрөнгө оруулалтын удирдлагын цахим систем, нээлттэй мэдээллийн 
сан (opendatalab), холбогдох төсвийн ерөнхийлөн захирагчдын цахим хуудсанд 
тавигдсан мэдээлэл, зарим яамдын албан хаагчидтай хийсэн ярилцлага, мэдээллийн 
цахим хуудаснуудад3 тавигдсан мэдээллүүд зэрэг багтана. Уг судалгааны дүнг дор 
толилуулж байна.

2017 оны төсвийн хөрөнгө оруулалтын төслүүд
Улсын төсвийн хөрөнгө оруулалтаар 2017 онд нийт 373 төсөл, арга хэмжээнд 
631.5 тэрбум төгрөгийн санхүүжилт олгохоор баталснаас 342 нь буюу 92 хувь нь 
өмнөх онуудаас шилжсэн төсөл, арга хэмжээ байжээ. Эдгээр шилжсэн төсөл, арга 
хэмжээнд батлагдсан нийт төсвийн 69 хувь буюу нийт 433.8 тэрбум төгрөгийн төсөв 
хуваарилагдсан.

Хөрөнгө оруулалтын шилжсэн төслүүд дунд төсөвт өртөг нь өөрчлөгдөж туссан 
төсөл 201 байгаа нь нийт шилжсэн төслийн 59 хувьтай тэнцэж байна. Улсын төсөвт 
тусгагдсан эдгээр төсөл нь 2006 оноос эхлэн төсөвт суун, хугацаандаа дуусалгүй 
2017 оны төсвийн жил хүртэл шилжжээ. 

Хүснэгт 3. 2017 оны улсын төсөвт шилжин тусгагдсан төсөл, арга хэмжээний 
тоо, төсөвт анх туссан оноор

№ Төсөвт анх туссан он Шилжсэн төслийн 
тоо

Нийт шилжсэн 
төсөлд эзлэх хувь

1 2006-2009 онд анхлан туссан төсөл 8 2.3
2 2010 оноос хойш шилжиж буй 13 3.8
3 2011 оноос хойш шилжиж буй 22 6.4
4 2012 оноос хойш шилжиж буй 68 19.9
5 2013 оноос хойш шилжиж буй 66 19.3
6 2014 оноос хойш шилжиж буй 101 29.5
7 2015 оноос хойш шилжиж буй 28 8.2
8 2016 оноос хойш шилжиж буй 36 10.5

Эх сурвалж: Монгол Улсын 2017 оны төсвийн тухай хууль

3	 news.mn, gogo.mn, ikon.mn, montsame.mn зэрэг мэдээллийн томоохон агентлагуудын цахим 
хуудасны мэдээллийг албаны эх сурвалжийн мэдээллээр давхар баталгаажуулж ашигласан.

Шилжсэн төслүүд: Эдгээр шилжсэн төслийн дунд шилжихдээ улсын төсөвт анх 
тусгагдсан оныг өөрчлөн шилжүүлсэн тохиолдлууд мөн байна. Тухайлбал, анх 2012 
оны Монгол Улсын төсвийн тухай хуульд XIII.1.1.43 хуулийн дугаартай батлагдаж, 
2012-2014 онд хэрэгжихээр байсан “Увс аймгийн төвийн авто замын барилгын ажил 
(Увс, Улаангом сум)” төсөл, арга хэмжээ 2017 оны төсвийн тухай хуульд хэрэгжих 
хугацаа нь 2014-2017 он болж өөрчлөгдсөн байх  жишээтэй. Нийт 17 төсөл, арга 
хэмжээ он дамжин шилжихдээ анх батлагдсан он өөрчлөгдөн шилжжээ (Дэлгэрэнгүйг 
Хавсралт 1-ээс үзнэ үү). Зарим жишээ дурдвал, Халзанбүргэдэй-Солонготын 
даваа чиглэлийн 100 км авто замын ажил анх 2012 онд эхэлж, 2014 онд дуусахаар 
төлөвлөгдсөн байсан боловч 2017 оны төсөвт шилжин батлагдахдаа 2014 онд 
эхэлж, 2017 онд дуусах төсөл, арга хэмжээ мэтээр тусгагдсан байсан бол Говь-Алтай 
аймгийн Бугат сумын сургуулийн барилгын өргөтгөл 2012 оны төсвийн тухай хуульд 
анхлан тусгагдахдаа 2016 онд дуусгахаар төлөвлөгдсөн ч хожим 2017 онд шилжин 
батлагдахдаа 2015-2017 онд хэрэгжих төсөл, арга хэмжээ мэтээр төлөвлөгдсөн 
байна.

Он дамжин шилжиж буй төсөл, арга хэмжээнүүд нь зарим онуудад төсвийн хөрөнгө 
оруулалтаар хэрэгжих төсөл, арга хэмжээний жагсаалтад багтаагүй тохиолдлууд 
мөн байна. Жишээ дурдвал, Өндөрхаан-Чойбалсан чиглэлийн 50 км авто замын 
ажил 2012 оны төсөвт анх батлагдахдаа 2012-2014 онд гүйцэтгэхээр төлөвлөсөн ч 
2014 оны төсөл, арга хэмжээний жагсаалтад багтаагүй буюу ямар нэгэн санхүүжилт 
хуваарилагдаагүйгээс тухайн жилдээ багтаж дуусаагүй ажээ. Улмаар шаардагдах 
санхүүжилтийг 2015, 2016 онд тусгалгүй орхигдуулж байгаад 2017 оны төсвийн 
тухай хуульд 2017 онд дуусгах төсөл, арга хэмжээ мэтээр дахин төсөвлөн оруулж 
ирсэн. Мөн гэр хорооллын хүчдэлийн уналттай болон шинэ суурьшлын бүсийн 
гэр хорооллын айл өрхийг цахилгаан хангамжаар хангах ажлыг 2014-2017 онд 
үргэлжлүүлэн гүйцэтгэхээр төлөвлөсөн ч 2015, 2016 оны төсөл, арга хэмжээний 
жагсаалтад уг ажил тусгагдаагүй байсан юм. Хэдийгээр зарим төсөл, арга хэмжээний 
хувьд тодорхой онуудад улсын төсвийн хөрөнгө оруулалтын төсөвлөлтөөс хасагдаж, 
концессын гэрээгээр барьж байгуулах, хөнгөлөлттэй зээл, эргэн төлөгдөх нөхцөлтэй 
зээлээр санхүүжүүлэх хөрөнгө оруулалтын төслүүдэд тусгагдсан тохиолдол байсан 
ч алинд нь ч тусгагдалгүй орхигдож байсан буюу тодорхой жилүүдэд санхүүжилт нь 
тасарч байсан  төсөл, арга хэмжээ 2017 оны хувьд гэхэд л нийт шилжсэн 342 төсөл, 
арга хэмжээнээс 156 байна (Дэлгэрэнгүйг Хавсралт 2-оос үзнэ үү).  Ингэж төсөл, 
арга хэмжээ зарим оны хөрөнгө оруулалтын төсөл, арга хэмжээний жагсаалтад 
багталгүй жил өнжих нь улсын төсвийн хөрөнгөөр санхүүжсэн төсөл, арга 
хэмжээ хугацаандаа дуусдаггүй, он дамжин хойшлох үндсэн шалтгаануудын 
нэг болж буй юм. 

Зураг төсөлтэй байх шаардлагын хэрэгжилт: Үндэсний аудитын газраас гаргасан 
“Улсын төсвийн 2017 оны хөрөнгө оруулалтын төлөвлөгөөний хэрэгжилт, үр дүн, 
үр ашигт хийсэн гүйцэтгэлийн аудитын тайлан”-аас үзэхэд шаардлагатай зураг 
төсөл нь боловсруулагдаагүй төсөл, арга хэмжээ төсөвт нэлээд тусжээ. Мөн 
алдаатай зураг төслийг баталснаас шалтгаалан төсөл, арга хэмжээний хэрэгжилт 
удааширсан тохиолдлууд гарчээ (Дэлгэрэнгүйг Хавсралт 3-аас үзнэ үү). Тухайлбал, 
2017 онд батлагдсан хөрөнгө оруулалтын төслүүд дунд анхнаасаа зураг төслийг 

нь боловсруулалгүйгээр тусгасан, мөн төсөв батлагдсаны дараа зураг төслийг нь 
боловсруулах ажлын тендер зарлагдсан төсөл, арга хэмжээ 8 байв. Тухайлбал, 
Улаанбаатар хотын Сүхбаатар дүүрэгт байршилтай Гэмтэл, согог судлалын үндэсний 
төвийн харьяа Түлэнхийн төвийн барилга, Өмнөговь аймгийн Даланзадгад суманд 
байрлах Говийн бүсийн оношилгоо, эмчилгээний төвийн барилга, Дорнод аймгийн 
Хэрлэн суманд байршилтай Мэргэжлийн сургалт, үйлдвэрлэлийн төвийн хичээлийн 
байр гэх зэрэг төсөл, арга хэмжээ 2017 оны төсвийн тухай хууль батлагдсан цаг 
хугацаанаас хойш зураг төслийг нь боловсруулах ажлын тендер нь зарлагджээ. 

Түүнчлэн хийгдсэн зураг төсөлд зохих магадлал хийлгээгүй талаар Үндэсний 
аудитын газрын дүгнэлт гарсан 8 төсөл, зураг төсөл нь алдаатай хийгдсэнээс үүдэн 
хэрэгжилт удааширсан, хөрөнгө оруулалтын төсөл, арга хэмжээг эхнээс нь гүйцэтгэх 
шаардлага үүссэн 5 төсөл, хэрэгжүүлэх арга хэмжээ нь тодорхойгүй, багц дүнгээр 
тусгагдсан бөгөөд шаардлагатай зураг төсөл, төлөвлөлт нь хийгдээгүй 4 арга хэмжээ 
байжээ. Жишээлбэл, Улаанбаатар хотын Баянзүрх дүүрэгт байршилтай Халдварт 
өвчин судлалын үндэсний төвийн III шатлалын лабораторийн барилгын зураг төсөлд 
магадлал хийгдээгүй байсан бол Орхон аймгийн Баян-Өндөр суманд байрлалтай 
Мэргэжлийн сургалт, үйлдвэрлэлийн төвийн дотуур байрны зураг төсөл алдаатай 
хийгдсэнээс хэрэгжилт удааширсан тухай “Улсын төсвийн 2017 оны хөрөнгө 
оруулалтын төлөвлөгөөний хэрэгжилт, үр дүн, үр ашиг” сэдэвт гүйцэтгэлийн аудитын 
тайланд дурджээ. Тус зургийн зохиогч ажлын зурагт өрөөний тодорхойлолтыг давхар 
бүрийн байгуулалтад тодорхойлоогүй, хийц хэрэглэлүүдийг тодорхой заагаагүй, 
өндөржилтийн талаар тайлбар бэлтгэж оруулаагүй байсан байна. Эдгээр төслөөс 
гадна зураг төсөл нь хийгдсэн эсэхийг мэдээллийн олдоцгүй байдлаас шалтгаалан 
тодорхойлох боломжгүй олон төсөл, арга хэмжээ байна.  

Хүснэгт 4. 2017 оны төсвийн хөрөнгө оруулалт: Зураг, төсөв нь алдаатай 
хийгдсэн төсөл, арга хэмжээ

№ Алдааны төрөл Төслийн тоо

1 Зураг төслийг боловсруулаагүй тусгагдсан, төсөв батлагдсаны 
дараа зураг төсөл боловсруулах ажлын тендерийг зарласан 8

2 Хийлгэсэн зураг төсөлд магадлал хийлгүүлээгүй 8
3 Зураг төсөл алдаатай хийгдсэнээс үүдэн хэрэгжилт удааширсан 5

4 Хэрэгжүүлэх арга хэмжээ тодорхойгүй, багц дүнгээр тусгагдсан 
бөгөөд шаардлагатай зураг төсөл, төлөвлөлт хийгдээгүй 4

5 Арга хэмжээг хэрэгжүүлэх хугацаанд зураг төслийг өөрчилж, төсөвт 
өртгийг нэмэгдүүлсэн 1

Эх сурвалж: Монгол Улсын 2017 оны төсвийн тухай хууль, ”Улсын төсвийн 2017 
оны хөрөнгө оруулалтын төлөвлөгөөний хэрэгжилт, үр дүн, үр ашиг” сэдэвт 
гүйцэтгэлийн аудитын тайлан (open.audit.mn), Төрийн худалдан авах ажиллагааны 
цахим систем (tender.gov.mn), Төсвийн хөрөнгө оруулалтын удирдлагын цахим систем 
(publicinvestment.gov.mn)

Техник эдийн засгийн үндэслэл, техник эдийн засгийн урьдчилсан судалгаа 
хийлгэсэн байх шаардлагын хэрэгжилт: 2017 оны улсын төсөвт батлагдсан нийт 
373 төсөл, арга хэмжээнээс техник, эдийн засгийн үндэслэл (ТЭЗҮ), судалгаа 
тооцоолол шаардлагатай төсөл, арга хэмжээнүүд нь холбогдох үнэлгээ, судалгааг 

гүйцэтгэсэн эсэхийг олон нийтэд нээлттэй мэдээлэлд үндэслэн судалгааны багаас 
шалгахад холбогдох судалгаа, төлөвлөлтийг бүрэн хийлгэсэн 6 төсөл, арга хэмжээ 
байна. Тухайлбал, Улаанбаатар хотын Хан-Уул дүүрэгт байршилтай “Буянт-Ухаа” 
орон сууцны хорооллын 20,000 м3 бохир ус цэвэрлэх байгууламжийн зураг төсөл, 
барилга угсралтын ажил болон Улаанбаатар хотын гудамж төслийн хяналтын зөвлөх 
үйлчилгээ зэрэг төсөл, арга хэмжээ зохих төлөвлөлтийг бүрэн хийлгэжээ.

Хүснэгт 5. 2017 оны төсвийн хөрөнгө оруулалт: Холбогдох үнэлгээ, судалгааг 
дутуу хийлгэсэн төсөл, арга хэмжээ

№ Алдааны төрөл Төслийн тоо

1
Төсөл, арга хэмжээний судалгаа, тооцоолол, төлөвлөлт дутуу эсвэл 
буруу хийгдсэнээс үүдэн хойшилсон, төсөвт өртөг нэмэгдсэн, дахин 
хэрэгжүүлэх шаардлага үүссэн арга хэмжээ

9

2 Төлөвлөлт алдаатай буюу төсөл, арга хэмжээг хэрэгжүүлэх 
боломжгүй гэрээний хугацаа төлөвлөсөн 8

3 Төсвийн тухай хуулийн шаардлагад нийцүүлсэн, төлөвлөсөн 
эсэхийг тодорхойлох боломжгүй 6

4 Газар, гадна инженерийн дэд бүтцийг шийдэлгүйгээр батлан, 
хэрэгжүүлэх боломжгүй болсон төсөл, арга хэмжээ 5

5
Бэлтгэл ажил бүрэн хангагдаагүй, төлөвлөлт, тооцоолол дутуу 
төсөл, арга хэмжээг зөрчлийг нь арилгалгүйгээр дахин төсөвт 
тусгасан

4

6 Арга хэмжээг хэрэгжүүлж дуусгалгүйгээр хариуцагчийг сольсон, 
хүчингүй болгосон 3

7
Холбогдох судалгаа, ТЭЗҮ боловсруулах ажлын тендер төсөвт 
арга хэмжээ батлагдсаны дараа зарлагдсан буюу шаардлагатай 
судалгааг хийлгүйгээр баталсан арга хэмжээ

2

Эх сурвалж: Монгол Улсын 2017 оны төсвийн тухай хууль, ”Улсын төсвийн 2017 
оны хөрөнгө оруулалтын төлөвлөгөөний хэрэгжилт, үр дүн, үр ашиг” сэдэвт 
гүйцэтгэлийн аудитын тайлан (open.audit.mn), Төрийн худалдан авах ажиллагааны 
цахим систем (tender.gov.mn), Төсвийн хөрөнгө оруулалтын удирдлагын цахим систем 
(publicinvestment.gov.mn)

2017 онд батлагдсан хөрөнгө оруулалтын төслийн жагсаалтад төсөл, арга 
хэмжээний судалгаа, тооцоолол, төлөвлөлт дутуу эсвэл алдаатай хийгдсэнээс үүдэн 
хойшлогдсон, дахин төлөвлөгдсөн, төсөвт өртөг нь нэмэгдсэн нийт 9 төсөл, арга 
хэмжээ, Үндэсний аудитын газраас бэлтгэл ажил хангаагүй, төлөвлөлт, тооцоолол 
дутуу гэсэн дүгнэлтийг гаргасан хэдий ч холбогдох зөрчлийг нь арилгалгүйгээр дахин 
улсын төсөвт тусгасан 4 арга хэмжээ, төлөвлөлтийн алдаанаас үүдэн төсөл, арга 
хэмжээг хэрэгжүүлж дуусгах боломжгүй хугацааг анхнаас нь тавьсан 8 арга хэмжээ, 
холбогдох ТЭЗҮ, судалгаа, тооцооллыг хийх тендер төсөв батлагдсаны дараагаар 
зарлагдсан буюу судалгаа, тооцоолол байхгүй 2 хөрөнгө оруулалтын төсөл, арга 
хэмжээ, Төсвийн тухай хуулийн шаардлагад нийцүүлэн төлөвлөсөн эсэхэд дүгнэлт 
өгөх, тодорхойлох боломжгүй 6 төсөл, арга хэмжээ тус тус байсан. Түүнчлэн төсөл, 
арга хэмжээг хэрэгжүүлж дуусалгүйгээр хариуцагчийг сольсон эсхүл хэрэгжилтийг 
хүчингүй болгосон нийт 3 төсөл, арга хэмжээ 2017 оны төсвийн хөрөнгөөр 
санхүүжүүлэх хөрөнгө оруулалтын төслийн жагсаалтад тусжээ. Тодруулбал, 
Улаанбаатар хотын Сонгинохайрхан дүүрэгт байршилтай Үйлдвэрчний эвлэлийн 
гудамжийг “Өнөр” хорооллын 33 дугаар байрны арын замтай холбох 1 км авто 

замын барилгын ажил, Булган аймгийн Булган суманд байрлалтай 640 суудалтай 
сургуулийн барилга, Азийн хөгжлийн банк (АХБ)-ны зээлээр хэрэгжих “Баруун бүсийн 
босоо тэнхлэгийн авто зам” төслийн аймаг дундын Өлгий-Ховд чиглэлийн авто 
замын үргэлжлэл хатуу хучилттай 189.7 км авто замын ажлууд хариуцагч солигдсон 
болон хүчингүй болгосон шалтгаанаар хэрэгжээгүй байна.

Газрын зөвшөөрөлтэй байх шаардлагын хэрэгжилт: Үндэсний аудитын газрын 
“Улсын төсвийн 2017 оны хөрөнгө оруулалтын төлөвлөгөөний хэрэгжилт, үр дүн, 
үр ашигт хийсэн гүйцэтгэлийн аудитын тайлан”-д газрын зөвшөөрөл аваагүй, гадна 
инженерийн дэд бүтцийн асуудлыг шийдэлгүйгээр төсвийн төлөвлөгөөнд тусгаж, 
хэрэгжүүлэх боломжгүй болсон 5 арга хэмжээг дурдсан. Жишээлбэл, Улаанбаатар 
хотын Сүхбаатар дүүрэгт байршилтай Нийгмийн даатгалын хэлтсийн үйлчилгээний 
барилга газрын зөвшөөрөлгүй байсны улмаас байршлыг нь сольсон байна. Мөн 
Зам, тээврийн хөгжлийн яам (ЗТХЯ)-ны цахим хуудсанд тавигдсан мэдээллээр 
Дорноговь аймгийн Замын-Үүд суманд байршилтай АХБ-ны санхүүжилтээр хэрэгжих 
“Бүс нутгийн логистикийн төвийг хөгжүүлэх” төсөл газрын асуудлаа шийдвэрлээгүй 
байсан тул хэрэгжилт нь удааширсан4 гэсэн бол гүйцэтгэлийн аудитын тайланд 
хэрэгжилт дутуу байгаа шалтгааныг санхүүжилт хугацаандаа олгогдоогүй гэжээ.

Хүчин чадал, байршлыг тусгах шаардлагын хэрэгжилт: Төсвийн тухай хуулийн 
33.2.6-д төсөвт хөрөнгө оруулалтын төсөл, арга хэмжээний жагсаалтыг батлахдаа 
нэр, байршил, хүчин чадал, төслийн код, хэрэгжүүлэх хугацаа, төсөвт өртөг, анхны 
төсөвт өртөг, санхүүжүүлэх эх үүсвэр, тухайн төсвийн жилийн санхүүжилтийн 
дүн зэргийг тусгах тухай заасан байдаг бөгөөд 2017 онд батлагдсан төсөвт 
дээрх мэдээллийг оруулаагүй зөрчилтэй баталсан төсөл, арга хэмжээ нэлээд 
байв. Тухайлбал, хүчин чадлыг нь тодорхойлох боломжтой нийт 303 төсөл, арга 
хэмжээ байсны 45 хувьд нь хүчин чадлыг тусгасан байсан бол үлдсэн 55 хувьд 
нь төслийн хүчин чадлыг тодорхойлолгүй баталжээ. Тухайлбал, XI.1.44 хуулийн 
дугаартай “Цэвэр, бохир усны шугам сүлжээ, усан сан, насосын станц, цэвэрлэх 
байгууламжийн өргөтгөл, шинэчлэлт (Улаанбаатар, Багахангай дүүрэг)”, XII.1.1.49 
хуулийн дугаартай “Сургуулийн  барилга (Сэлэнгэ, Сант сум)” гэх зэрэг төсөл, арга 
хэмжээг дурдаж болох юм. Мөн төсөл, арга хэмжээг хэрэгжүүлэх байршлыг нийт 
төсөл, арга хэмжээний 85 хувьд нь тусгасан байсан бол 13 хувьд нь улсын хэмжээнд, 
аймгийн хэмжээнд гэх зэргээр ерөнхий тусгасан байхад 2 хувьд нь байршлыг огт 
тусгаагүй байв. Жишээлбэл, VII.1.1.1 хуулийн дугаартай “Хөгжлийн хөтөч-дэд 
бүтэц төсөл хэрэгжүүлэх хөрөнгө оруулалт”-ын байршлыг улсын хэмжээнд,  XI.1.19 
хуулийн дугаартай “Цэвэр, бохир усны итгэмжлэгдсэн болон зөөврийн лаборатори 
байгуулах” төсөл, арга хэмжээний байршлыг орон нутагт гэж ерөнхий тусгасан байв.

Төсөл, арга хэмжээний санхүүжилтийн хуваарилалтад тавигдах шаардлагын 
хэрэгжилт: Төсвийн тухай хуулийн 29.3.5-т заасан “шинээр эхлэх барилга, 
байгууламж, хөрөнгө оруулалтын төсөл, арга хэмжээг хэрэгжүүлэх хугацаанд тэнцүү 
хуваарилсан хэмжээнээс багагүй байхаар тооцож санхүүжүүлэх” шаардлагыг 2017 
онд шинээр батлагдсан төсөл, арга хэмжээнүүд бүрэн хангасан байна.5 Харин 2017 

4	 “Бүс нутгийн логистикийн төвийг хөгжүүлэх МОН2719/0240 төсөл”-ийн хэрэгжилтийн тайлан 
(2018 оны жилийн эцсийн байдлаар), Зам, тээврийн хөгжлийн яам.

5	 Төсвийн тухай хуульд 2023 оны 7-р сарын 7-ны өдөр оруулсан нэмэлт хамаарахгүй.

оноос өмнө батлагдсан буюу шилжсэн төслүүдийн хувьд анх батлагдсан хугацаатай 
нь тулгалт хийж харьцуулахад тус шаардлагыг хангаагүй нийт 165 төсөл, арга 
хэмжээ байсан бөгөөд өндөр төсөвт өртөгтэй төсөл, арга хэмжээнүүдэд тухайн 
төсвийн жилд маш бага дүнтэй санхүүжилт төсөвлөсөн тохиолдол их байв. Энэ нь 
төсөл, арга хэмжээнүүд хугацаандаа дуусалгүй, он дамжин шилжихэд нөлөөлдөг гол 
хүчин зүйлсийн нэг юм. 

Төсөл нэг бүрийг тусгах шаардлагын хэрэгжилт: Төсвийн тухай хуулийн 29.3.4-т 
“санхүүжүүлэх эх үүсвэрээс үл хамааран төсөл нэг бүрийг бүрэн хэмжээгээр тусгах” 
гэж заасан байдаг ч олон тооны төсөл, арга хэмжээг нэгтгэн төлөвлөх, ерөнхий 
утгаар тусгах, хэрэгжүүлэх арга хэмжээ нь тодорхой бус төсөл, арга хэмжээ батлах 
тохиолдол цөөнгүй гарчээ. 2017 онд нийт 47 төсөл, арга хэмжээнд олон тооны төсөл, 
арга хэмжээг багцлан тусгасан байсан нь эдгээр төсөл, арга хэмжээний хүчин чадал, 
байршлыг нарийн тодорхойлох, шаардлагатай зураг төсөл, төлөвлөлтийг урьдчилан 
гүйцэтгэсэн эсэхийг тодорхойлоход хүндрэлтэй болгосон. Жишээлбэл, байршлыг 
нь улсын хэмжээнд гэж төлөвлөсөн нийслэл, аймгуудад байршилтай орон сууцны 
хорооллын инженерийн шугам сүлжээ гэх төсөл, арга хэмжээ нь нэгтгэн төлөвлөгдсөн 
байгаа бол Эрчим хүчний сайдын багцад тусгагдсан дулааны цахилгаан станц, 
дулааны шугам, сүлжээ гэх төсөл, арга хэмжээ нь ямар ч байршил заагаагүйн дээр 
хэрэгжүүлэх арга хэмжээ нь тодорхой бус байгаа юм.

Бусад төрлийн зөрчилтэй төсөл, арга хэмжээ: Үндэсний аудитын газрын дүгнэлт, 
Төрийн худалдан авах ажиллагааны цахим систем, Төсвийн хөрөнгө оруулалтын 
удирдлагын цахим систем зэрэг нийтэд ил тод байдаг мэдээллийн эх сурвалжаас 
шалгахад 2017 оны төсвийн хөрөнгө оруулалтаар санхүүжүүлэх хөрөнгө оруулалтын 
төсөвт хэрэгжүүлж дууссан хэдий ч дахин төсвийн төлөвлөлтөд оруулж, нэмэлт төсөв 
тусгуулсан, бодит ажлын гүйцэтгэлээс илүү санхүүжилт олгосон, төсөл, арга хэмжээг 
хэрэгжүүлэх үед гарсан зөрчил маргаантай холбоотой ханшийн зөрүү, хүү, торгуулийн 
төлбөрийг төслийн төсөвт өртөгт тусгасан зэрэг тохиолдлууд мөн байна. Тухайлбал, 
Баянхонгор аймгийн Баянбулаг суманд байршилтай 10 ортой сумын эрүүл мэндийн 
төвийн барилгын зураг төслийг ажлын явцад өөрчилж, төсөвт өртгийг нэмэгдүүлсэн 
байх жишээтэй. Түүнчлэн Улаанбаатар хотын Баянгол дүүрэг байршилтай Ахуй 
үйлчилгээний уулзварын зам, барилгын ажлыг 2014 онд “Гудамж” төслийн хүрээнд 
гүйцэтгэж дууссан тухай мэдээлэл байсан ч 2015, 2017 оны батлагдсан төсөл, арга 
хэмжээний жагсаалтад дахин оруулсан байна.

Хүснэгт 6. Бусад төрлийн зөрчилтэй төсөл, арга хэмжээ

№ Зөрчлийн төрөл Төслийн тоо

1 Ажил гүйцэтгэгч тал хугацаандаа нийлүүлээгүйн улмаас хэрэгжилт 
хойшилсон 30

2 Худалдан авах ажиллагаа зарлагдалгүй удаж хугацаа алдсан 27

3
Төсөвт өртөг бүрэн санхүүжигдэж туссан ч дахин төсвийн 
төлөвлөлтөд орсон, нэмэгдсэн төсөвт өртгийн зарцуулалт тодорхой 
бус арга хэмжээ

8

4 Санхүүжилт хугацаандаа олгогдоогүйн улмаас хугацаандаа 
хэрэгжээгүй арга хэмжээ 7

5 Бодит ажлын гүйцэтгэлээс илүү санхүүжилт олгосон 4

6 Аль хэдийн хүлээлгэн өгсөн ч төсвийн төсөлд дахин тусгагдсан арга 
хэмжээ 3

7 Ханшийн зөрүү, хүү, торгуулийн төлбөрийг төсөвт өртөгт тусгасан 3

8 Өмнөх онуудад хэрэгжсэн арга хэмжээн дээр шинэ арга хэмжээ 
нэмж шилжих төсөл болгон батлуулсан 1

Эх сурвалж: Монгол Улсын 2017 оны төсвийн тухай хууль, ”Улсын төсвийн 2017 
оны хөрөнгө оруулалтын төлөвлөгөөний хэрэгжилт, үр дүн, үр ашиг” сэдэвт 
гүйцэтгэлийн аудитын тайлан (open.audit.mn), Төрийн худалдан авах ажиллагааны 
цахим систем (tender.gov.mn), Төсвийн хөрөнгө оруулалтын удирдлагын цахим систем 
(publicinvestment.gov.mn)

Засгийн газраас өргөн мэдүүлсэн төсвийн төсөлд байгаагүй буюу УИХ-аас төсөв 
хэлэлцэх явцад нэмсэн төсөл, арга хэмжээ: Засгийн газрын өргөн мэдүүлсэн 2017 
оны төсвийн төсөлд багтаагүй хэдий ч Улсын Их Хурал(УИХ)-ын хэлэлцүүлгийн 
шатанд нэмэгдэн орж батлагдсан дараах 4 төсөл, арга хэмжээ байна. Үүнд: 

	- УИХ-ын даргын багцад хамаарах 1,688 сая төгрөгийн төсөвт өртөг бүхий “Улсын 
Их Хурлын техник, тоног төхөөрөмж худалдан авах” арга хэмжээ;

	- Хүнс, хөдөө аж ахуй, хөнгөн үйлдвэрийн сайдын багцад хамаарах 2,970 сая 
төгрөгийн төсөвт өртөг бүхий “Жижиг, дунд үйлдвэрлэлийг дэмжих төвийн 
барилга (Баянхонгор, Баянхонгор сум) байгуулах” арга хэмжээ (тус арга хэмжээ 
нь 2011 оноос хойш шилжиж буй төсөл);

	- Хүнс, хөдөө аж ахуй, хөнгөн үйлдвэрийн сайдын багцад хамаарах 4,200 сая 
төгрөгийн төсөвт өртөг бүхий “Хүнс, барааны худалдааны төвийн барилга 
(Хөвсгөл, Мөрөн сум) байгуулах” арга хэмжээ (тус арга хэмжээ нь 2012 оноос 
хойш шилжиж буй төсөл);

	- Эрүүл мэндийн сайдын багцад хамаарах 2,100 сая төгрөгийн төсөвт өртөг бүхий 
“Хавдар судлалын үндэсний төвийн сити томографын аппарат /Улаанбаатар, 
Баянзүрх дүүрэг/” (тус арга хэмжээ нь 2016 оноос хойш шилжиж буй төсөл).

2019 оны төсвийн хөрөнгө оруулалтын төслүүд
Улсын төсвийн хөрөнгө оруулалтаар 2019 онд нийт 1,281 төсөл, арга хэмжээнд 1.55 
их наяд төгрөгийн санхүүжилт олгохоор баталснаас 373 буюу 29.1 хувь нь шилжсэн, 
908 буюу 70.9 хувь нь шинээр тусгагдан батлагдсан төсөл, арга хэмжээ байжээ. 
Шилжсэн төсөл, арга хэмжээнүүдэд батлагдсан нийт төсвийн 31.6 хувь буюу нийт 
490.4 тэрбум төгрөгийн төсөв хуваарилагдсан. 

Хүснэгт 7. 2019 оны улсын төсөвт шилжин тусгагдсан төсөл, арга хэмжээний 
тоо, төсөвт анх туссан оноор

№ Төсөвт анх туссан он Шилжсэн төслийн 
тоо

Нийт шилжсэн 
төсөлд эзлэх хувь

1 2007-2012 онд анхлан туссан төсөл 24 6.4
2 2013 оноос хойш шилжиж буй 6 1.6
3 2014 оноос хойш шилжиж буй 4 1.1
4 2015 оноос хойш шилжиж буй 1 0.3
5 2016 оноос хойш шилжиж буй 5 1.3
6 2017 оноос хойш шилжиж буй 2 0.5
7 2018 оноос хойш шилжиж буй 331 88.7

Эх сурвалж: Монгол Улсын 2019 оны төсвийн тухай хууль

2019 онд батлагдсан төсөл, арга хэмжээ, барилга байгууламжаас зөвхөн тус онд 
шинээр батлагдсан нийт 908 төсөл, арга хэмжээний хувьд зохих шаардлагыг хэрхэн 
хангасан талаар судалж, үр дүнг дор тайлагнаж байна. 

Зураг төсөл, төлөвлөлт, судалгаа хийгдсэн байх шаардлагын хэрэгжилт: Төсөл, 
арга хэмжээний батлагдсан жагсаалт, Төрийн худалдан авах ажиллагааны цахим 
систем, Төсвийн хөрөнгө оруулалтын удирдлагын цахим систем зэрэг нийтэд ил тод 
байдаг мэдээллийн эх сурвалжаас шалгахад 908 төсөл, арга хэмжээний 645 төсөл, 
арга хэмжээний зураг төслийг боловсруулах шаардлагатай байжээ. Үүнээс 70.2 хувь 
буюу 453 төсөл, арга хэмжээ шаардлагатай зураг төслийг боловсруулж, тендерийн 
баримт бичигт хавсаргасан байсан бол 8.7 хувь буюу 56 арга хэмжээ нь зураг төслийг 
боловсруулалгүйгээр тухайн арга хэмжээг гүйцэтгэх ажлын тендерт холбогдох зураг 
төслийг боловсруулах ажлын даалгаврыг хавсарган зарласан, үлдсэн 21.1 хувь буюу 
136 төсөл, арга хэмжээ зураг төсөлгүй байсан (Дэлгэрэнгүйг Хавсралт 4, 5-аас үзнэ 
үү). Жишээлбэл, Сэлэнгэ аймгийн Ерөө сум, Хэнтий аймгийн Цэнхэрмандал суманд 
байршилтай багийн төвийн барилгууд зураг төсөлтэй эсэх нь тодорхойгүй байсан 
бол Улаанбаатар хотын Сүхбаатар дүүрэгт байрлах залуучуудын хөгжлийн төв, 
Дархан-Уул аймгийн Дархан суманд байршилтай үерийн далан, сувгийн байгууламж 
зэргийн барилгын ажлыг гүйцэтгэх тендерийг зураг төслийг нь боловсруулах ажлын 
даалгавартай хамтатган зарласан байна.

Төслийн хүчин чадал, байршлыг тусгах шаардлагын хэрэгжилт: Хүчин чадлыг нь 
тодорхойлох боломжтой нийт 660 төсөл, арга хэмжээний 43.2 хувьд хүчин чадлыг 
тусгасан бол үлдсэн 56.8 хувийнх нь хүчин чадлыг тусгаагүй байсан. Тухайлбал, 
IX.3.1.1 хуулийн дугаартай “Хөгжил политехник коллежийн барилга (Ховд, Жаргалант 
сум),” X.1.3 хуулийн дугаартай “Оюутан цэрэг хөтөлбөрийн хүрээнд баригдах цэргийн 
байр (Улаанбаатар, Баянзүрх дүүрэг)” зэрэг төсөл, арга хэмжээг нэрлэж болох юм. 
Мөн төсөл, арга хэмжээг хэрэгжүүлэх байршлыг нийт төсөл, арга хэмжээний 95.9 
хувьд нь тодорхойлсон байсан бол 4 хувьд нь улсын хэмжээнд, аймгийн хэмжээнд 
гэх зэргээр ерөнхий тусгасан, 0.1 хувьд нь байршлыг огт тусгаагүй байжээ. Жишээ нь, 
XI.1.11 хуулийн дугаартай “Нийслэл, аймгийн төвийн инженерийн шугам сүлжээний 
өргөтгөл, шинэчлэлт (улсын хэмжээнд)”, XI.1.20 хуулийн дугаартай “Хог ангилах 

төвийн барилга, тоног төхөөрөмж (Улаанбаатар)” гэх зэрэг төсөл, арга хэмжээний 
байршил тодорхой биш байгаа юм.

Төсөл, арга хэмжээний санхүүжилтийн хуваарилалт: Төсвийн тухай хуулийн 29.3.5-
т заасан шаардлагыг 2019 онд шинээр батлагдсан төсөл, арга хэмжээний 18.5 
хувь буюу 168 нь хангаагүй байна. Жишээлбэл, Завхан аймгийн Улиастай суманд 
байршилтай мэргэжлийн хяналтын газрын лабораторийн болон конторын барилгын 
хувьд 2 жилд хэрэгжих төлөвлөлттэйгөөр тусгагдсан тул 2019 онд санхүүжилтийн 
50 хувиас багагүйг хуваарилах ёстой байтал дөнгөж 27 хувийн санхүүжилтийг 
хуваарилсан. Дорноговь аймгийн Замын-Үүд суманд байрлах чөлөөт бүсийн 
дохиолол, хамгаалалтын нэгдсэн системийн ажил 3 жилийн хугацаанд хэрэгжихээр 
төлөвлөгдсөн байтал 2019 онд ердөө 9 хувийн санхүүжилтийг хуваарилсан байх 
жишээтэй.

Төсөвт төсөл нэг бүрийг тусгах шаардлагын хэрэгжилт: Олон тооны төсөл, арга 
хэмжээг нэгтгэн төлөвлөсөн, нарийвчлан хэрэгжүүлэх арга хэмжээ нь тодорхой 
бус 11 төсөл, арга хэмжээ байв. Тухайлбал, Завхан аймгийн Улиастай суманд 
байршилтай “Баазын район, ХААУДҮГ, 8 дугаар цэцэрлэг, 9 дүгээр цэцэрлэгийн усан 
хангамж, ариутгах татуургын угсралтын ажил, багуудын бохирын болон дулааны 
шугам сүлжээ” гэсэн төсөл нь олон байршлыг хамтатган төлөвлөснөөс гадна хэд, 
хэдэн ажлыг нэгтгэн тусгасан байна. Ховд аймгийн Булган суманд төлөвлөсөн 
“Усжуулалтын суваг, шуудуу, услалтын систем, гүүрний бүтээн байгуулалт” гэсэн 
ажил нь услалтын систем, гүүрний бүтээн байгуулалт зэрэг хэд, хэдэн төсөл, арга 
хэмжээг нэгтгэн төлөвлөжээ. 

2021 оны төсвийн хөрөнгө оруулалтын төслүүд
Улсын төсвийн хөрөнгө оруулалтаар 2021 онд нийт 1,100 төсөл, арга хэмжээнд 1.4 
их наяд төгрөгийн санхүүжилт олгохоор баталснаас 640 буюу 58 хувь нь шилжсэн 
төсөл, 460 нь шинээр тусгагдан батлагдсан арга хэмжээ байсан. Эдгээр шилжсэн 
төсөл, арга хэмжээнд батлагдсан нийт төсвийн 65 хувь буюу 914.7 тэрбум төгрөгийн 
төсөв хуваарилагджээ.

Хүснэгт 8. 2021 оны улсын төсөвт шилжин тусгагдсан төсөл, арга хэмжээний 
тоо, төсөвт анх туссан оноор

№ Төсөвт анх туссан он Шилжсэн төслийн 
тоо

Нийт шилжсэн 
төсөлд эзлэх хувь

1 2010-2014 онд анхлан туссан төсөл 20 3.1
2 2015 оноос хойш шилжиж буй 2 0.3
3 2016 оноос хойш шилжиж буй 2 0.3
4 2017 оноос хойш шилжиж буй 0 0.0
5 2018 оноос хойш шилжиж буй 52 8.1
6 2019 оноос хойш шилжиж буй 138 21.6
7 2020 оноос хойш шилжиж буй 426 66.6

Эх сурвалж: Монгол Улсын 2021 оны төсвийн тухай хууль

2021 онд батлагдсан төсөл, арга хэмжээ, барилга байгууламжаас зөвхөн тус онд 
шинээр батлагдсан нийт 460 төсөл, арга хэмжээний хувьд төсөвлөлтийн зохих 
шаардлагыг хэрхэн хангасан талаар дор авч үзлээ.

Зураг төсөл, төлөвлөлт судалгаа хийгдсэн байх шаардлагын хэрэгжилт: Төсөл, арга 
хэмжээний батлагдсан жагсаалт, Төрийн худалдан авах ажиллагааны цахим систем, 
Төсвийн хөрөнгө оруулалтын удирдлагын цахим систем зэрэг нийтэд ил тод байдаг 
мэдээллийн эх сурвалжаас судалгааны баг шалгахад 460 төсөл, арга хэмжээнээс 
зураг төсөл боловсруулах шаардлагатай нийт 309 арга хэмжээ байна. Үүнээс 63.1 хувь 
буюу 195 төсөл, арга хэмжээ шаардлагатай зураг төслийг боловсруулж, тендерийн 
баримт бичигт хавсаргасан бол 20.7 хувь буюу 64 арга хэмжээ нь зураг төслийг 
боловсруулалгүйгээр тухайн арга хэмжээг гүйцэтгэх ажлын тендерт холбогдох зураг 
төслийг боловсруулах ажлын даалгаврыг хавсарган зарласан, үлдсэн 16.2 хувь буюу 
нийт 50 арга хэмжээ зураг төсөлгүй байв (Дэлгэрэнгүйг Хавсралт 6, 7-оос үзнэ үү). 
Жишээлбэл, VI.1.14 хуулийн дугаартай “Соёмбо цэцэрлэгт хүрээлэн /Хөвсгөл, Мөрөн 
сум/”, XI.1.1.8 хуулийн дугаартай “Хүүхдийн парк байгуулах /Дорноговь, Сайншанд 
сум, 3 дугаар баг/” гэх зэрэг төсөл, арга хэмжээг дурдаж болно.

Хүснэгт 9. 2021 оны төсвийн хөрөнгө оруулалт: Шинээр батлагдсан төсөл арга 
хэмжээний зураг, төсөв боловсруулсан байдал

№ Зураг төсөл боловсруулагдсан байдал Төслийн тоо
1 Зураг төслийг боловсруулж, тендерийн баримт бичигт хавсаргасан 195

2 Зураг төсөл боловсруулах даалгаврыг ажил гүйцэтгэх тендертэй 
хамт зарласан 64

3 Зураг төсөлгүй 50

Эх сурвалж: Монгол Улсын 2021 оны төсвийн тухай хууль, Төрийн худалдан авах 
ажиллагааны цахим систем (tender.gov.mn), Төсвийн хөрөнгө оруулалтын удирдлагын 
цахим систем (publicinvestment.gov.mn)

Төслийн хүчин чадал, байршлыг тусгах шаардлагын хэрэгжилт: Хүчин чадлыг нь 
тодорхойлох боломжтой нийт 280 төсөл, арга хэмжээ 2021 оны төсөвт батлагдсанаас 
28.6 хувьд нь хүчин чадлыг тусгасан бол үлдсэн 71.4 хувьд нь төслийн хүчин чадлыг 
тусгалгүй баталжээ. Мөн төсөл, арга хэмжээг хэрэгжүүлэх байршлыг нийт төсөл, 
арга хэмжээний 87.2 хувьд нь тусгасан байсан бол 12.4 хувь нь улсын хэмжээнд, 
аймгийн хэмжээнд гэх зэргээр ерөнхий тусгасан, 0.4 хувь нь байршлыг огт тусгаагүй 
байв. Тухайлбал, XI.1.1.4 хуулийн дугаартай “Хүүхдийн зуслан байгуулах” гэсэн 
төсөл, арга хэмжээний байршлыг зөвхөн Дорноговь гэж тусгасан бол XIII.1.1.83 
хуулийн дугаартай “Сургуулийн барилгын өргөтгөл (Архангай, Хашаат сум)” төсөл, 
арга хэмжээний хүчин чадал буюу суудлыг тусгаагүй байна.

Төсөл, арга хэмжээний санхүүжилтийн хуваарилалт: Төсвийн тухай хуулийн 29.3.5-
т заасан шаардлагыг 2021 онд шинээр батлагдсан төсөл, арга хэмжээний 41.3 
хувь буюу 190 нь хангаагүй. Шаардлага хангаагүй зарим төсөл, арга хэмжээнээс 
дурдвал Архангай аймгийн Эрдэнэбулган суманд байршилтай спортын ордны 
барилгыг 3 жилд барихаар төлөвлөсөн хэр нь 2021 онд дөнгөж 6 хувийн санхүүжилт 
хуваарилсан байсан бол Улаанбаатар хотын Сонгинохайрхан дүүрэгт байрлах хөл 


